
Sidang Jumaat yang dirahmati Allah,

Marilah kita menzahirkan setinggi-tinggi kesyukuran kerana dengan izin dan rahmat-Nya,
kita masih dipanjangkan usia serta diberi peluang untuk terus menikmati nikmat
kehidupan. Bertakwalah kepada Allah SWT dengan sebenar-benar takwa. Laksanakan
segala perintah Allah dan jauhi segala larangan-Nya. Khatib berpesan kepada jemaah
sekalian agar memberikan sepenuh tumpuan kepada khutbah yang disampaikan dan
jauhilah perbuatan sia-sia sepanjang khutbah disampaikan. Marilah kita bersama-sama
menghayati khutbah yang bertajuk, “Ramadan Membina Peribadi Mukmin Sejati”.

Sidang jemaah yang dirahmati Allah,

Kita kini berada dalam bulan yang sangat mulia, iaitu bulan Ramadan, bulan yang penuh
dengan rahmat, keampunan dan keberkatan. Ramadan bukan sekadar bulan menahan
lapar dan dahaga, tetapi bulan pendidikan rohani yang membina peribadi mukmin sejati.

Firman Allah SWT di dalam surah al-Bagarah, ayat 183:

Maksudnya: “Wahai orang-orang yang beriman, kamu diwajibkan

berpuasa sebagaimana diwajibkan atas orang-orang yang dahulu daripada

kamu, supaya kamu bertakwa”.

Ayat ini menjelaskan bahawa tujuan utama puasa ialah untuk melahirkan insan yang
bertakwa, bukan sekadar berlapar di siang hari. Ini menunjukkan perkaitan rapat yang
saling mempengaruhi antara amalan zahir dan rohani manusia. Tentunya ukuran puasa

itu bukan kelaparan, tapi jiwa yang penuh keikhlasan.

Muslimin rahimakumullah,

Sebagai bulan musabaqgah, Ramadan ialah bulan mujahadah dan penggandaan amalan.
Setiap amal soleh diganjarkan dengan pahala yang berlipat ganda. Marilah kita
memperbanyakkan solat, membaca al-Quran, berzikir dan berdoa, serta bersungguh-
sungguh dalam setiap ibadah. Namun sidang jemaah sekalian, puasa yang diterima oleh
Allah SWT bukan hanya menahan diri daripada makan dan minum, tetapi juga disiplin
dalam menjaga perkataan dan perbuatan yang dilakukan seharian. Rasulullah SAW

bersabda dalam sebuah hadis riwayat Imam Ahmad:

Maksudnya: “Berapa ramai orang yang berpuasa, namun hanya beroleh
lapar dan dahaga. Berapa ramai juga orang yang giyamullail, namun hanya

beroleh berjaga malam sahaja”.

Hadis ini menjadi peringatan agar kita menjaga kualiti puasa dengan meninggalkan
maksiat dan dosa. Alangkah ruginya andai segala amalan yang ditempuhi tidak mendapat
perhatian dan ganjaran daripada Allah SWT.

Hadirin Jumaat yang dikasihi sekalian,

Jalan menuju Allah bukanlah jalan yang mudah dan tanpa ujian. Lafaz ‘“ahadu fina”
membawa maksud bersungguh-sungguh dan berjuang dengan sepenuh jiwa dalam
mentaati Allah serta meninggalkan larangan-Nya. Ramadan ialah medan mujahadabh.
Mujahadah melawan hawa nafsu, mujahadah menahan amarah, mujahadah
meninggalkan kebiasaan yang melalaikan. Allah menjanjikan bahawa sesiapa yang
benar-benar berjuang di jalan-Nya, Dia sendiri akan membimbing mereka ke jalan-jalan
hidayah. Hidayah bukan datang kepada yang lalai, tetapi kepada yang bersungguh-

sungguh.

Kebersamaan Allah bukan sekadar pengakuan di bibir, tetapi ganjaran kepada mereka
yang berusaha memperelokkan amal dan memperbaiki diri. Ramadan bukan hanya
tentang memperbanyakkan amalan, tetapi tentang meningkatkan kualiti sehingga
mencapai darjat ihsan sepertimana maksud firman Allah dalam Surah al-Ankabut ayat 69

yang dibacakan pada awal khutbah:

Maksudnya: “Dan orang-orang yang berusaha dengan bersungguh-
sungguh kerana memenuhi kehendak agama Kami, sesungguhnya Kami
akan memimpin mereka ke jalan-jalan Kami (yang menjadikan mereka
bergembira serta beroleh keredaan, dan sesungguhnya (pertolongan dan
bantuan) Allah adalah berserta orang-orang yang berusaha membaiki

amalannya”.

Sidang jemaah yang dirahmati Allah,

Sebagai sebuah madrasah, Ramadan juga merupakan medan pembentukan disiplin dan
kekuatan iman. Puasa melatih kita mengawal hawa nafsu, sabar dan berdisiplin, termasuk
dalam penggunaan media sosial dan hiburan. Selain itu, menguatkan lagi rasa prihatin
kita sesama muslim dengan meningkatkan infag dan menjamu orang berbuka puasa.
Sebagaimana contoh Baginda SAW yang dirakamkan oleh Imam al-Bukhari:

Maksudnya: “Nabi SAW manusia yang paling pemurah dan menjadi lebih
pemurah pada bulan Ramadan ketika Malaikat Jibril bertemu dengannya.
Jibril bertemu dengan Nabi SAW pada setiap malam pada bulan Ramadan
untuk mengulang kaji al-Quran. Sungguh Rasulullah SAW sangat pemurah

dalam hal kebaikan daripada angin yang bertiup kencang”.

Marilah kita menjadikan Ramadan ini sebagai titik perubahan dalam kehidupan Kkita.
Jangan biarkan Ramadan berlalu tanpa kesan. Sesungguhnya tiada jaminan untuk kita
bertemu Ramadan akan datang. Mudah-mudahan Ramadan kali ini melahirkan peribadi

mukmin sejati yang bertakwa, berakhlak mulia dan istigamah dalam ketaatan.

Marilah kita berdoa agar Allah SWT menerima segala amalan kita, mengampuni dosa-
dosa kita dan mengurniakan kepada kita kekuatan untuk terus beramal selepas Ramadan.

Sidang jemaah yang dimuliakan,
Mengakhiri khutbah pada hari ini, tiga perkara yang dapat khatib simpulkan ialah seperti
berikut:

Pertama: Puasa bukan sekadar menahan lapar dan dahaga, tetapi mendidik hati agar
merasai perit yang saban hari ditanggung oleh saudara-saudara kita yang kekurangan.
Apabila kita menahan diri sepanjang hari, kita sedang dilatih untuk lebih peka, lebih peduli

dan lebih berbelas kasihan.

Kedua: Sebagai umat Islam, kita dituntut untuk bersungguh-sungguh mengambil manfaat
di bulan Ramadan dengan menggandakan amalan dan memperbanyakkan doa memohon

rahmat dan keampunan.

Ketiga: Ramadan meletakkan sasaran bagi setiap hamba agar menjadi insan yang
bertakwa kepada Allah. Sasaran ini bukan sekadar slogan rohani, tetapi tujuan besar yang

mesti diterjemahkan dalam sikap dan perbuatan.

